
ABSTRAK

Kajian ini bertujuan untuk mengenal pasti tahap, hubungan serta pengaruh
kecerdasan emosi, budaya sekolah, lokus kawalan dalaman dan kepuasan
komunikasi terhadap komitmen guru. Kajian kuantitatif ini menggunakan kaedah
tinjauan yang menggabungkan teknik pensampelan kebarangkalian berstrata,
kelompok dan rawak mudah melibatkan 458 orang responden dalam kalangan guru
sekolah rendah di pedalaman atas Sabah. Soal selidik terdiri daripada enam
bahagian iaitu ciri demografi, komitmen guru, kecerdasan emosi, budaya sekolah,
lokus kawalan dalaman dan kepuasan komunikasi. Data dianalisis menggunakan
perisian IBM SPSS Statistics Version 25 secara deskriptif dan inferensi (ujian-t,
ANOVA sehala, Korelasi Pearson, Regresi Linear Berganda Stepwise) pada aras
signifikan p<.05. Dapatan kajian menunjukkan semua variabel tidak bersandar iaitu
kecerdasan emosi (M=4.16), budaya sekolah (M=3.96), lokus kawalan dalaman
(M=3.91) dan kepuasan komunikasi (M=3.90) berada pada tahap tinggi. Manakala
variabel bersandar iaitu komitmen guru (3.54) berada pada tahap sederhana.
Dapatan kajian menunjukkan terdapat perbezaan skor min yang signifikan
komitmen guru berdasarkan jantina. Manakala tidak terdapat perbezaan skor min
yang signifikan kecerdasan emosi, budaya sekolah, lokus kawalan dalaman dan
kepuasan komunikasi berdasarkan jantina. Dapatan kajian juga menunjukkan
terdapat perbezaan skor min yang signifikan lokus kawalan dalaman berdasarkan
pengalaman mengajar. Walau bagaimanapun tidak terdapat perbezaan skor min
yang signifikan kecerdasan emosi, budaya sekolah, kepuasan komunikasi dan
komitmen guru berdasarkan pengalaman mengajar. Ujian Korelasi Pearson
menunjukkan wujud hubungan positif yang signifikan kecerdasan emosi (r=0.16,
p<0.01), budaya sekolah (r=0.43, p<0.01), lokus kawalan dalaman (r=0.27,
p<0.01) dan kepuasan komunikasi (r=0.33, p<0.01) dengan komitmen guru.
Melalui analisis Regresi Berganda Stepwise, kombinasi bagi ketiga-tiga variabel
peramal iaitu budaya sekolah, lokus kawalan dalaman dan kepuasan komunikasi
membuktikan bahawa terdapat pengaruh sebanyak 22.1 peratus terhadap
komitmen guru. Dapatan kajian menunjukkan budaya sekolah merupakan peramal
utama komitmen guru. Justeru pihak berkepentingan khususnya bidang
pengurusan iaitu Kementerian Pendidikan Malaysia, Jabatan Pendidikan Negeri
Sabah, Pejabat Pendidikan Daerah dan pentadbir sekolah boleh merancang
program berbentuk penerapan budaya sekolah yang bertujuan meningkatkan tahap
komitmen guru.



vi

ABSTRACT

THE INFLUENCE OF EMOTIONAL INTELLIGENCE, SCHOOL CULTURE,
INTERNAL LOCUS OF CONTROL AND COMMUNICATION SATISFACTION

TOWARD THE TEACHERS’ COMMITMENT

The purpose of this research is to identify the level, relationship and influence of
emotional intelligence, school culture, internal locus of control and communication
satisfaction towards the teachers’ commitment. This non-experimental study used a
survey method by combining stratified, cluster and random sampling techniques
involved 458 respondents among the primary school teachers in the upper interior
division of Sabah. The questionnaire consists of six parts which are the
demographic characteristic, teachers’ commitment, emotional intelligence, school
culture, internal locus of control and communication satisfaction. The data was
analysed using the IBM SPSS Statistics Version 25 with descriptive and inferential
statistics (t-Test, One Way ANOVA, Pearson Correlation, Multiple Stepwise Linear
Regression) at the level of p<.05. The research findings showed all independent
variables which were the emotional intelligence (M=4.16), school culture (M=3.96),
internal locus of control (M=3.91) and communication satisfaction (M=3.90) were
at the high level. Meanwhile the dependent variable which was the teachers’
commitment (M=3.54) was at the moderate level. The research findings portrayed
a significant difference in the mean score for teachers’ commitment based on
gender. Nevertheless, there were no significant difference in the mean score for
emotional intelligence, school culture, internal locus of control and communication
satisfaction based on gender. The research findings also indicated that there was a
significant difference in the mean score for internal locus of control based on
teaching experience. However, there were no significant difference for emotional
intelligence, school culture, communication satisfaction and teachers’ commitment
based on teaching experience. Pearson correlation test showed that there was a
significant positive relationship between emotional intelligence (r=0.16, p<0.01),
school culture (r=0.43, p<0.01), internal locus of control (r=0.27, p<0.01) and
communication satisfaction (r=0.33, p<0.01) variables with teachers’ commitment.
The analysis using Stepwise Multiple Regression proved that the combination of
school culture, internal locus of control and communication satisfaction 22.1
percent influence the teachers’ commitment. The findings of the study indicate that
school culture is a major predictor of teacher commitment. Therefore, stakeholders,
especially in the field of management, namely the Malaysian Ministry of Education,
Sabah State Education Office, District Education Office and school administrators
can plan programs in the form of school culture application that aims to increase
the level of teacher commitment.

BAB 1

PENDAHULUAN

1.1 Pengenalan

Profesion keguruan merupakan pemangkin utama dalam menggerakkan kejayaan
sesebuah sekolah dan merupakan tunjang kepada sistem pendidikan di dalam
sesebuah negara (Ward & King, 2007). Guru menjadi penyumbang kepada sumber
tenaga paling ramai dan antara penggerak yang amat penting di peringkat sekolah.
Justeru kualiti guru menjadi penentu kepada keberhasilan murid berdasarkan Pelan
Pembangunan Pendidikan Malaysia (PPPM) 2013- 2025.

Komitmen guru di sekolah penting kerana mereka merupakan agen
pelaksana dalam memastikan sekolah mencapai kualiti yang cemerlang dan
merupakan aset kepada sistem pendidikan (Shafinaz A. Maulod, Chua, Hussien
Ahmad, Wei & Shahrin Alias, 2016). Menurut mereka kebanyakan negara
meletakkan kepercayaan terhadap guru dan menganggap guru sebagai aset dan
sumber terpenting dalam pendidikan.

Guru yang mempunyai komitmen yang tinggi sentiasa sedar akan
tanggungjawabnya di sekolah. Mereka menganggap cabaran sebagai batu loncatan
untuk berusaha dengan lebih gigih bertujuan untuk meningkatkan prestasi diri,
kecemerlangan murid serta keberkesanan sekolah. Justeru komitmen guru di
sekolah perlu sentiasa berada di tahap tinggi agar sistem pendidikan negara
menjadi lebih berkualiti dan berupaya melahirkan modal insan yang holistik iaitu
seimbang daripada segi jasmani, emosi, rohani dan intelek iaitu berdasarkan
Falsafah Pendidikan Kebangsaan (FPK, 1996) serta mempunyai daya saing tinggi
setanding dengan negara-negara maju lain di dunia.

Walau bagaimanapun perubahan dalam sistem pendidikan menyebabkan
senarai tugas guru semakin tinggi, sedangkan keadaan lain tidak berubah iaitu guru
dan persekitaran proses pembelajaran tidak disediakan dengan sempurna bagi
menghadapi perubahan. Hal ini menyebabkan wujudnya golongan guru yang
kecewa disebabkan tidak mampu menyelesaikan tugas dan harapan yang telah
berubah. Pelaksanaan perubahan-perubahan dalam sistem pendidikan telah
menjadikan peranan dan tanggungjawab guru menjadi lebih mencabar (Noraini
Mohamad, 2015; Abdul Said Ambotang & Norhayati Bayong, 2018).

Bertitik tolak daripada perbincangan yang dilakukan, terdapat suatu
keperluan kepada pengkaji untuk menjalankan kajian terhadap komitmen guru
dalam kalangan guru sekolah rendah yang dipengaruhi oleh kecerdasan emosi,
budaya sekolah, lokus kawalan dalaman dan kepuasan komunikasi. Hasil kajian
berupaya menolong pihak pengurusan, pentadbir serta pihak yang berkepentingan
untuk meningkatkan tahap komitmen guru agar berupaya mencapai matlamat
sekolah, ibu bapa, masyarakat serta visi dan misi Kementerian Pendidikan Malaysia
secara holistik pada masa sekarang dan akan datang.

1.2 Latar Belakang

Sekolah merupakan sebuah institusi formal yang sangat penting. Ia berperanan
besar ke arah pembangunan insan, masyarakat dan negara dan menjadi tempat
untuk merealisasikan visi dan misi Kementerian Pendidikan Malaysia. Ia
menyediakan tempat, persekitaran atau pusat berlakunya proses pengajaran dan
pembelajaran. Di sekolah guru terlibat secara langsung dalam pendekatan
pengajaran dan pembelajaran serta bertanggungjawab dalam meningkatkan kualiti
pendidikan seterusnya memastikan hasil pembelajaran yang maksimum diperolehi
oleh murid- murid (Rohani Arbaa, Hazri Jamil & Nordin Abd Razak, 2010).
Tanggungjawab ini bukan sesuatu yang mudah memandangkan tuntutan
masyarakat serta desakan semasa yang berkehendakkan murid-murid mempunyai
kemahiran yang menyeluruh.

Berpandukan kepada amalan semasa guru di sekolah rendah khususnya di
bahagian pedalaman atas negeri Sabah, tanggungjawab guru terbahagi kepada dua
iaitu tugas hakiki dan bukan tugas hakiki. Tugas hakiki juga terdiri daripada dua
iaitu tugas hakiki rutin dan tugas hakiki bermusim. Manakala tugas bukan hakiki
juga terbahagi kepada dua iaitu tugas bukan hakiki rutin dan tugas bukan hakiki
bermusim. Tugas hakiki rutin merangkumi penyediaan rancangan pengajaran
harian bagi setiap mata pelajaran yang diajar meliputi mata pelajaran opsyen dan
bukan opsyen, menyediakan bahan bantu mengajar, melaksanakan pengajaran dan
pembelajaran di dalam kelas pada setiap hari dan menyemak hasil kerja murid.
Tugas hakiki bermusim meliputi menyediakan pelaporan pentaksiran dua kali
setahun. Manakala, perbincangan berkaitan kelemahan dan kekuatan murid-murid
diadakan selepas pelaporan pentaksiran.

Tugas bukan hakiki rutin meliputi menjadi guru kelas, mengambil kehadiran
murid pada setiap hari, menjadi guru bertugas mingguan, menyelia dan mencatat
rekod Rancangan Makanan Tambahan (RMT) menjalankan aktiviti kokurikulum
seperti perjumpaan unit beruniform, kelab dan persatuan dan juga melaksanakan
aktiviti Satu Murid Satu Sukan (1M1S). Manakala tugas bukan hakiki bermusim
merangkumi menjadi jurulatih atau guru pengiring sukan, pasukan permainan
seperti bola tampar, bola sepak, bola jaring, pertandingan aktiviti kokurikulum
seperti karnival bahasa, pertandingan kelab seperti catur, sahiba, pertandingan
menyanyi dan menari, mengurus pinjaman dan pemulangan buku teks dan menjadi
guru pengiring untuk lawatan sambil belajar murid.

Guru juga perlu memegang pelbagai jawatan di sekolah. Antara jawatan-
jawatan berkenaan adalah seperti ketua panitia, setiausaha panitia, bendahari
panitia, penyelaras persatuan beruniform, penyelaras kelab permainan, penyelaras
rumah sukan, guru aset, guru teknologi maklumat dan komunikasi, guru
pembangunan, guru kaunseling, guru kesihatan, guru data, guru media, guru
keceriaan, penyelaras Highly Immersive Programme (HIP) dan guru Pendidikan
Pencegahan Dadah (PPDa). Selain daripada itu, guru juga bertanggungjawab
dalam melaksana pelbagai program di sekolah seperti penyelaras program seminar
motivasi dan kecemerlangan yang dihadiri oleh murid dan ibu bapa. Guru juga


